
BANKLARNING AKTIVLARINI 
DAROMADLILIGINI OSHIRISH YO‘LLARI
Elbusinova Umida Khamidullaevna
Toshkent davlat iqtisodiyot universiteti
Bank ishi kafedrasining dotsenti 
E-mail: umidakhashimova777@gmail.com
ORCID: 0009-0001-1976-4540

Annotatsiya: Tijorat banklari aktivlarining daromadliligini ta’minlash — ularning moliyaviy barqarorligini ta’minlashning 
zaruriy shartlaridan biri hisoblanadi. Aktivlar daromadliligining barqaror darajasini ta’minlash, o‘z navbatida, sof foydaning 
barqaror darajasini saqlab qolishda muhim rol o‘ynaydi.

Mazkur maqolada O‘zbekiston Respublikasi tijorat banklari aktivlarining daromadliligini ta’minlash bilan bog‘liq dolzarb 
muammolar aniqlangan va ularni bartaraf etishga qaratilgan ilmiy takliflar ishlab chiqilgan.

Kalit soʻzlar: tijorat banki, aktiv, daromadlilik, sof foyda, risk, kredit, investitsiya, zaxira, foiz stavkasi, marja.
Abstract: Ensuring the profitability of commercial banks' assets is one of the prerequisites for ensuring their financial 
stability. Ensuring a stable level of return on assets will play an important role in ensuring a stable level of net income. 

The article identifies urgent problems related to ensuring the profitability of assets of commercial banks of the Republic of 
Uzbekistan and developed scientific proposals aimed at solving these problems.

Key words: commercial bank, asset, profitability, net profit, risk, loan, investment, reserve, interest rate, margin.
Аннотация: Обеспечение доходности активов коммерческих банков является одним из обязательных условий 
обеспечения их финансовой устойчивости. Обеспечение стабильного уровня доходности активов сыграет важную 
роль в обеспечении стабильного уровня чистой прибыли.

В статья выявлены актуальные проблемы, связанных с обеспечением доходности активов коммерческих банков 
Республики Узбекистан и разработаны научные предложения, направленных на решение этих проблем.

Ключевые слова: коммерческий банк, актив, доходность, чистая прибыль, риск, кредит, инвестиция, резерв, 
процентная ставка, маржа.

K I R I S H
O‘zbekiston Respublikasi Prezidentining 2020-yil 12-maydagi “2020 — 2025-yillarga mo‘ljallangan 

O‘zbekiston Respublikasining bank tizimini isloh qilish strategiyasi to‘g‘risida”gi PF-5992-son1li Farmoni 
bilan tasdiqlangan 2020–2025-yillarga mo‘ljallangan O‘zbekiston Respublikasining bank tizimini isloh qilish 
strategiyasida bank xizmatlarini modernizatsiya qilish, kredit portfeli va risklarni boshqarish sifatini yaxshilash, 
tijorat banklari tomonidan beriladigan kreditlar hajmining barqaror o‘sishini ta’minlash, banklarda korporativ 
boshqaruvni takomillashtirish hamda xalqaro amaliy tajribaga ega bo‘lgan menejerlarni jalb etish, moliyaviy 
tavakkalchiliklarni baholash uchun texnologik yechimlarni joriy etish mamlakat bank tizimini isloh qilishning 
ustuvor yo‘nalishlari sifatida belgilangan [1].

Mazkur yo‘nalishlar doirasida belgilangan vazifalarni amalga oshirish, eng avvalo, tijorat banklari 
aktivlarining daromadliligini oshirish imkonini beradi. Biroq hozirgi davrda respublikamiz tijorat banklari 
aktivlarining daromadliligini oshirish bilan bog‘liq bir qator dolzarb muammolar mavjud.

Xususan, tijorat banklari kreditlari bo‘yicha muddati o‘tgan qarzdorlik miqdori yuqori darajada saqlanib 
qolmoqda. Bundan tashqari, qimmatli qog‘ozlarga kiritilayotgan investitsiyalar O‘zbekiston tijorat banklari 
aktivlari hajmida juda kichik ulushni egallamoqda.

M A V U G A  O I D  A D A B I Y O T L A R  S H A R H I
J. Sinkining fikriga ko‘ra, tijorat banklari aktivlarining daromadliligini tavsiflovchi muhim ko‘rsatkichlardan 

biri — bu sof foizli marja ko‘rsatkichidir. Sof foizli marja bank aktivlari miqdoriga teskari proporsional bo‘lib, 
kreditlar va depozitlar bozoridagi yuqori darajadagi raqobat uning darajasiga kuchli ta’sir ko‘rsatadi [2].

1	 https://lex.uz/docs/-4811025



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, iyun.  № 6-son.

https://yashil-iqtisodiyot-taraqqiyot.uz 119

D. Maknotonning xulosasiga ko‘ra, tijorat banklarining moliyaviy barqarorligini ta’minlashda foizli daromadlar 
muhim o‘rin egallaydi. Ularning fikricha, tijorat banklarining yalpi daromadida foizli daromadlar ulushi kamida 70 
foizni tashkil etishi lozim [3].

I. Leщukovaning fikriga ko‘ra, tijorat banklarining foydasini barqaror darajada ta’minlash uchun bank 
faoliyatining samaradorligini oshirishga qaratilgan strategiya ishlab chiqilishi zarur. Bunday strategiya bank 
resurslaridan oqilona foydalanishga yo‘naltirilgan aniq maqsadlar va harakatlar majmuasini o‘z ichiga olishi 
kerak [4].

O. Voloshinaning fikricha, tijorat banklari foizli daromadlarining darajasini tavsiflovchi asosiy ko‘rsatkichlar 
quyidagilardan iborat:

– foizli daromadlarning ssuda hisobvaraqlari o‘rtacha qoldig‘iga nisbati;
– qisqa muddatli ssudalardan olingan daromadlarning ularning o‘rtacha qoldig‘iga nisbati;
– alohida kredit guruhlari bo‘yicha olingan daromadlarning ushbu guruhga tegishli kreditlarning o‘rtacha 

summasiga nisbati;
– uzoq muddatli ssudalardan olingan foizli daromadlarning ularning o‘rtacha qoldig‘iga nisbati [5].
S. Kumokning xulosasiga ko‘ra, hozirgi davrda tijorat banklari kapitalga to‘g‘ri keladigan foyda me’yorini 

faqat kapital yetarliligini pasaytirish orqali oshira olmaydi. Chunki banklararo raqobatning kuchaygani va kredit 
resurslarining qimmatlashgani kapitalning aktivlarga nisbatan optimal darajasini saqlashga to‘sqinlik qilmoqda. 
Shuning uchun kapitalga to‘g‘ri keladigan foyda me’yorini oshirishning asosiy manbai — bu aktivlar qaytimining 
darajasini oshirishdir [6].

B. Berdiyarov tomonidan amalga oshirilgan tadqiqot natijalari O‘zbekiston Respublikasi tijorat banklarining 
moliyaviy barqarorligiga salbiy ta’sir ko‘rsatayotgan omillarning mavjudligini ko‘rsatdi. Jumladan, banklar 
aktivlari va kapitali rentabelligi ko‘rsatkichlarining nisbatan pastligi hamda tijorat banklari tomonidan sof 
barqaror moliyalashtirish me’yori koeffitsienti bo‘yicha belgilangan talablarning to‘liq bajarilmayotgani ushbu 
salbiy omillar sirasiga kiradi [7].

J. Isakov tomonidan olib borilgan ekonometrik tahlillar natijasida aniqlanishicha, tijorat banklari tomonidan 
xizmatlar sohasiga ajratilayotgan kreditlarning o‘rtacha yillik foiz stavkasi 1 foizga oshsa, bu kreditlar 
daromadliligini 0,8 foizga oshiradi. Shu bilan birga, berilayotgan kreditlar hajmining 1 foizga oshishi esa, 
aksincha, kreditlar daromadlilik darajasining 1,8 foizga kamayishiga olib keladi [8].

T A H L I L  V A  N A T I J A L A R
Tijorat banklari aktivlarining daromadliligini tavsiflovchi bir qator ko‘rsatkichlar mavjud bo‘lib, ular orasida 

sof foizli marja hamda 1 so‘mlik aktivga to‘g‘ri keladigan daromad darajasi ko‘rsatkichlari bank aktivlarini 
moliyaviy tahlil qilishda keng qo‘llaniladi (1-rasm).

1-rasm. Tashqi iqtisodiy faoliyat Milliy bankida sof foizli marja va bir so‘mlik aktivga to‘g‘ri keladigan daromad 
darajasi, foizda [9]

1-rasm ma’lumotlaridan yaqqol ko‘rinadiki, TIF Milliy bankida 2021-yilda 2017-yilga nisbatan sof foizli marja 
hamda bir so‘mlik aktivga to‘g‘ri keladigan daromad darajasi ko‘rsatkichlari oshgan. Bu holat bank aktivlarining 
rentabelligini oshirish nuqtayi nazaridan ijobiy deb baholanadi.

Biroq tahlil qilingan davr mobaynida sof foizli marja ko‘rsatkichi me’yoriy daraja — 4,5 foizdan ancha past 
bo‘lgani sababli, bu holat bank aktivlarining rentabelligini oshirish nuqtayi nazaridan salbiy omil sifatida qaraladi.

1-rasmda keltirilgan ma’lumotlarga ko‘ra, TIF Milliy bankida bir so‘mlik aktivga to‘g‘ri keladigan daromad 
darajasi 2017–2021-yillar oralig‘ida o‘sish tendensiyasini namoyon qilgan. Bu ham bank aktivlarining rentabelligi 
oshayotganidan dalolat beradi va ijobiy holat sifatida e’tirof etiladi.

Tijorat banklari aktivlarining tarkibida kreditlar yuqori ulushni egallagani sababli, aynan kreditlar daromadliligi 
banklarning moliyaviy barqarorligiga bevosita kuchli ta’sir ko‘rsatadi. O‘z navbatida, kreditlarning daromadliligi 
esa kreditlardan ko‘riladigan zararlarni qoplashga mo‘ljallangan zaxira ajratmalari darajasiga bog‘liq bo‘ladi 
(2-rasm).

2-rasm. TIF Milliy bankida kreditlardan ko‘riladigan zararlarni qoplashga mo‘ljallangan zaxira ajratmalarining 
brutto aktivlarga nisbatan darajasi, foizda [10]

2-rasm ma’lumotlaridan ko‘rinadiki, 2017–2021-yillar davomida TIF Milliy bankida kreditlardan ko‘riladigan 
zararlarni qoplashga mo‘ljallangan zaxira ajratmalarining brutto aktivlarga nisbatan darajasi o‘sish tendensiyasiga 
ega bo‘lgan. Bundan tashqari, mazkur ko‘rsatkichning amaldagi darajasi belgilangan me’yoriy darajadan yuqori 
bo‘lgan.

Respublikamiz bank amaliyotida tijorat banklarining kreditlardan ko‘riladigan zararlarni qoplashga 
mo‘ljallangan zaxira ajratmalari summasi to‘liq bankning xarajatlari hisobiga yoziladi. Shu sababli, zaxira 
ajratmalari hajmining oshishi tijorat bankining sof foydasi miqdorining kamayishiga olib keladi. Bu esa, o‘z 
navbatida, tijorat bankining likvidliligi va to‘lov qobiliyatiga salbiy ta’sir ko‘rsatadi. Chunki sof foyda — tijorat 
banklari faoliyatining barqaror rivojlanishini belgilovchi asosiy omillardan biri hisoblanadi.

Ta’kidlash joizki, tijorat banklari aktivlarining daromadlilik darajasi o‘zgarishiga ta’sir qiluvchi asosiy 
omillardan biri bu aktivlarning riskka tortilgan summasining o‘zgarishidir. Chunki aktivlarning daromadliligi bilan 
risk darajalari o‘rtasida to‘g‘ridan-to‘g‘ri mutanosiblik mavjud: aktivning risk darajasi qanchalik yuqori bo‘lsa, 
uning daromadlilik darajasi ham shunchalik yuqori bo‘ladi. Shu bois, tijorat banklarida riskka tortilgan aktivlar 
summasi bilan sof foyda o‘rtasida ham bevosita bog‘liqlik mavjud (1-jadval).

1-jadval. O‘zbekiston Respublikasida Tashqi iqtisodiy faoliyat (TIF) Milliy bankida sof foyda, aktivlarning riskka 
tortilgan summasi va sof foydaning darajasi [11]

Ko‘rsatkichlar 2016 y. 2017 y. 2018 y. 2019 y. 2020 y.
Sof foyda, mlrd. so‘m 157 354 506 1 043 905
Aktivlarni riskka tortilgan summasi, 
mlrd. so‘m 10 936 28 397 33 650 41 658 53 820

Sof foydani aktivlarning riskka tortilgan 
summasiga nisbatan darajasi, % 1,4 1,2 1,5 2,5 1,7

1-jadval ma’lumotlaridan ko‘rinadiki, TIF Milliy banki sof foydasi miqdori 2016–2019-yillar oralig‘ida o‘sish 
tendensiyasiga ega bo‘lgan. Biroq 2020-yilda bankning sof foydasi miqdori 2019-yilga nisbatan kamaygan.

Shuningdek, 1-jadval ma’lumotlariga ko‘ra, TIF Milliy banki aktivlarining riskka tortilgan summasi 2016–
2020-yillar davomida barqaror o‘sib borgan.

1-jadval ma’lumotlari shuni ko‘rsatadiki, TIF Milliy banki sof foydasi darajasi faqat 2019-yilda me’yoriy 
talab darajasiga — ya’ni 2,0 foizdan yuqori ko‘rsatkichga erishgan. Tahlil qilingan qolgan yillarda esa ushbu 
ko‘rsatkich me’yoriy darajadan past bo‘lgan. Bu esa Milliy bankning moliyaviy barqarorligini ta’minlash nuqtayi 
nazaridan salbiy holat sifatida qaraladi.

E’tirof etish joizki, makroiqtisodiy ko‘rsatkichlarning o‘zgarishi tijorat banklari aktivlarining daromadliligiga 
ta’sir etuvchi muhim omillardan biri hisoblanadi. Shu jihatdan, Yangi O‘zbekistonning 2022–2026-yillarga 
mo‘ljallangan taraqqiyot strategiyasida makroiqtisodiy barqarorlikni ta’minlashga qaratilgan aniq vazifalar va 
tadbirlar belgilangani tijorat banklari uchun ham alohida ahamiyat kasb etadi.

O‘zbekiston Respublikasi Prezidentining 2022-yil 28-yanvardagi PF-60-sonli Farmoni bilan tasdiqlangan 
ushbu strategiyada muvozanatlashgan makroiqtisodiy siyosatni amalga oshirish milliy iqtisodiyotni jadal 
rivojlantirish va yuqori o‘sish sur’atlariga erishishning zaruriy sharti sifatida ko‘rsatilgan. Jumladan, 2023-yilgacha 
inflyatsiya darajasini bosqichma-bosqich 5 foizgacha pasaytirish, 2023-yildan boshlab davlat budjeti taqchilligini 
YaIMga nisbatan 3 foizdan oshirmaslik, shuningdek, har yili jalb qilinadigan tashqi qarz miqdorini 4,5 mlrd 
AQSh dollaridan ortiq bo‘lmasligini ta’minlash vazifalari belgilangan [12].

Biroq hozirgi davrda mamlakatda inflyatsiya darajasi nisbatan yuqori bo‘lib qolayotgani, Markaziy bankning 
qayta moliyalash stavkasini yuqori darajada ushlab turishiga olib kelmoqda. Natijada, tijorat banklari tomonidan 
ajratilayotgan kreditlarning foiz stavkalari ham yuqori darajada saqlanmoqda.

X U L O S A L A R  V A  T A K L I F L A R
Ilmiy maqolani yozish jarayonida quyidagi xulosalar shakllantirildi:
2020–2025-yillarga mo‘ljallangan O‘zbekiston Respublikasining bank tizimini isloh qilish strategiyasida 

tijorat banklari kredit portfeli va risklarini boshqarishni takomillashtirish, banklarda korporativ boshqaruvni 
kuchaytirish hamda bank xizmatlarini modernizatsiya qilish kabi vazifalarning belgilangani tijorat banklari 
aktivlarining daromadliligiga oid dolzarb muammolarni chuqur o‘rganish va ularni hal etishning ilmiy asoslangan 
yo‘llarini ishlab chiqish zaruratini yuzaga keltiradi.

TIF Milliy bankida 2021-yilda 2017-yilga nisbatan sof foizli marja va bir so‘mlik aktivga to‘g‘ri keladigan 
daromad darajasi ko‘rsatkichlarining oshgani bank aktivlarining daromadliligini oshirish nuqtayi nazaridan ijobiy 
holatdir. Biroq tahlil qilingan davrda sof foizli marja ko‘rsatkichining belgilangan me’yoriy darajadan (4,5 %) 
ancha past bo‘lgani salbiy holat hisoblanadi.

TIF Milliy bankida bir so‘mlik aktivga to‘g‘ri keladigan daromad darajasi 2017–2021-yillar davomida o‘sish 
tendensiyasiga ega bo‘lib, bu holat ham bank aktivlari daromadliligining oshganidan dalolat beradi.

2017–2021-yillarda TIF Milliy bankida kreditlardan ko‘riladigan zararlarni qoplashga mo‘ljallangan zaxira 
ajratmalarining brutto aktivlarga nisbatan darajasi o‘sib borgan. Amaldagi ko‘rsatkich belgilangan me’yoriy 
darajadan yuqori bo‘lgan, bu esa bank aktivlari daromadliligini oshirish nuqtayi nazaridan salbiy holat hisoblanadi.

TIF Milliy bankining sof foydasi 2016–2019-yillar davomida oshgan, ammo 2020-yilda 2019-yilga nisbatan 
kamaygan. Bankda sof foyda faqat 2019-yilda me’yoriy talab — 2,0 foizdan yuqori bo‘lgan, qolgan yillarda 
esa past darajada bo‘lgan. Bu holat bankning moliyaviy barqarorligini ta’minlash nuqtayi nazaridan salbiy 
baholanadi.

TIF Milliy banki aktivlarining riskka tortilgan summasi 2016–2020-yillar davomida o‘sish tendensiyasini 
namoyon qilgan.

Tavsiya etiladigan chora-tadbirlar
1. Tijorat banklarida sof foizli marja ko‘rsatkichining me’yoriy darajasiga erishish uchun quyidagilar amalga 

oshirilishi lozim:
– Foizli daromadlarning yalpi daromaddagi salmog‘ini yuqori va barqaror darajada ushlab turish;
– Sof foizli marjaga ta’sir ko‘rsatuvchi asosiy ko‘rsatkichlarning (sof foizli spred, kreditlar bo‘yicha ehtimoliy 

yo‘qotishlar zaxirasi, xarajatlar/daromadlar koeffitsienti, foizli daromadlar va foizli xarajatlar o‘sish sur’atlari 
o‘rtasidagi mutanosiblik) belgilangan me’yoriy darajaga mos kelishini ta’minlash.

2. Tijorat banklari yalpi daromadining brutto aktivlarga nisbatan darajasini oshirish uchun quyidagilarga 
e’tibor qaratish zarur:

– Foizli daromadlarning foizli xarajatlarga nisbatan barqaror nisbatini shakllantirish;
– Xarajatlar/daromadlar koeffitsientini belgilangan me’yoriy daraja — 0,45 atrofida saqlash;
– Qimmatli qog‘ozlarga yo‘naltirilgan investitsiyalar orqali foizli daromadlar hajmini va ulushini oshirish.
Shuni alohida ta’kidlash kerakki, hozirgi paytda respublikamiz tijorat banklarining qimmatli qog‘ozlarga 

kiritgan investitsiyalarining brutto aktivlar hajmidagi ulushi juda past. Natijada, qimmatli qog‘ozlardan olingan 
foizli daromadlar umumiy foizli daromadlarda kam ulushga ega.

2022-yil 1-yanvar holatiga ko‘ra, O‘zbekiston Respublikasi tijorat banklarining brutto aktivlari tarkibida 
qimmatli qog‘ozlarga qilingan investitsiyalar salmog‘i atigi 4,4 foizni tashkil etgan [13].

